
      Bärner Fasnacht 2010 
 

Näbuchräje  
 
Dr Schäuble het in syner Gier 
üs Schnitzelbank ou im Visier. 
Drum wei mir jitz, chly us de Hüfte, 
üses Bankgheimnis hüt Aabe lüfte.  
        *                         
Früehlig, Summer, Herbst und Winter, 
e ständige Wächsel - gälled, liebi Chinder. 
Im Bundeshus, das isch ke Scherz, 
da isch sit Jahre gäng no Merz. 
       *     
Wott i jitz grün oder doch eher rot? 
Oder vilicht sogar brun, wie ne Patriot? 
Also dir dörft das nid lätz verstah: 
I wott nur es Nespresso usela. 
       * 
Hüt Nacht, nach dr Fasnacht, nimm i dr Chare 
u tue halt bsoffe heizue fahre. 
Ja i däm Quartier, wo ni tue wohne, 
da isch drum alles blaui Zone. 
       * 
Im Winter muess i mi zämeraffe,   
wenn i wott voruss byr Beiz eis ga paffe.  
Vo mir us chönnt drum uf dr Ärde 
s Klima gärn chli wärmer wärde.        
       * 
I wett mys Gschparte inveschtiere. 
Ja söll i s byr UBS würklech riskiere? 
Da seit my Frou zue mir: Momänt, 
legs i Alkohol a, dert hesch 40 Prozänt. 
       * 
Dr Obama tuet üs jitz drü schicke. 
So Häftlinge, und mir chöi nur nicke. 
Wenn dä dert findt, är well se gä, 
de söll är vo üs zmingscht dr Blocher näh. 
       * 
Bym Berlusconi isch am Chopf 
alles nöi: Gsicht, Zähn und Schopf. 
Underem Hals isch drfür d Hoffnig nüm gross 
und underem Gurt isch es hoffnigslos. 
       * 
Vom Münschter ghörsch im Morgeschyn 
syt churzem dr Gsang vom Muezzin. 
Jitz machet doch da inn kes Drama: 
S isch dänk üse Sidi Abdel Assar vo El Hama. 
       * 
My Arzt het mi, s isch allerhand, 
scho drümal wäg syner Rächnig gmahnt. 
Derby het dä, us myner Sicht, 
ja eigetlich e Schwygepflicht. 
        * 
My Frou isch dä Winter em Umeflippe, 
wäg däre blöde Schweinegrippe. 
Jitz het si, i ha scho müesse schimpfe, 
nid nur sich, sondern d Sparsau ou la impfe. 
        * 
Dä Bärepark choscht 24 Millione.   
Pro Bär ischs no 12, das tuet sech bald lohne. 
Gmäss Hayoz chönnts fasch e Gwinn ergä, 
würdsch d Mischa und d Mascha no ine nä.  
         * 
Das Bankgheimnis schadt üs wie ne More. 
D Schwyz het wältwyt d Fründe verlore. 
Dr Bundesrat, dä muess reagiere:  
Jitz tuets dr Merz mal uf Facebook probiere. 
       * 

Wölfli, Affolter und Däge 
si für YB e grosse Säge. 
I hoff nur, dass die z Bärn tüe blybe, 
das si drü Näme, wo ni emu cha schrybe. 
       * 
Uf em Bildschirm vom I-Phone vo mym Schatz 
ha ni mit mym Foto prominänt e Platz. 
Wenn si dr Touchscreen tuet berüehre, 
de tuets bi mir zue nere Wöhli füehre. 
       * 
Wo die Chefe vor Poscht in höchem Boge 
im V-Stil si vom Houptsitz gfloge, 
het dr Moritz uf Aafrag gseit, es stimmi, 
är nähm fang es Kürsli bim Ammann Simi. 
       * 
Tschäppät, Olibet, Hayoz, Ritz. 
Da fählt doch ein – hets nid e füfte Sitz? 
E Pointe über dä BaNause wär zwar gsässe, 
doch ha ni dä Name scho lang vergässe. 
       * 
Dr Tschäppät wott mi wider bestäche, 
damit i ke Värs über ihn mach, e fräche. 
Ou d Olibet hofft, dass i kene singe, 
und tuet mir e Koffer mit Schyne bringe. 
D Hayoz wott mir e Cheque offeriere, 
i söll se drfür i de Värs nid zitiere. 
Ou d Ritz schickt mir e Ladig Gäld, 
si wott ke Värs, um alls i dr Wält. 
Und dä, wo ni dr Name nüm weiss, 
macht wäg de Värse e Risemais. 
Drum wird i ke Värs über die hüt bringe, 
Drfür tuets bi mir i dr Kasse schön klinge. 
Wie wär d Moral von der Geschicht? 
Moral? Das kenne d Bänker nicht. 
       * 
I wott mir es Tattoo la mache: 
Hie vorne, ganz e gfährliche Drache! 
So chasch, tuet d Frou da proteschtiere, 
dr Nacktscanner am Zoll de nid passiere. 
        * 
Uf em Münschterplatz, ir Sylveschternacht, 
ha ni Prosit mit dr Bärepark-Hayoz gmacht. 
Doch denn luegt die mi sprachlos a, 
wo ni „e guet Rutsch“ gwünscht ha. 
        * 
Syt churzem joggt my Frou elegant 
im Tiger-Gwändli im Wald umenand. 
Gescht dämmerets mir, Gopfridstutz: 
Die het dert es Date mit em Tiger Woods. 
       * 
Dä Cisalpino-Erbauer het doch pennt, 
oder het är dr Mani Matter ächt kennt? 
Dä het doch dert z Italie unde, 
e Neigezug erfunde, 
wo gäng noch zwone Stunde 
blybt... 
     *** 
 
 
Zusatzvers am Samstag, 20. Februar 22.30 Uhr 
        
       * 
Dr Ammann Simi het hüt gwunne, 
das Gold gänzt fasch wie ne Sunne. 
Da cha dr Schäuble schalte und walte, 
das isch mal Gold, wo mir chöi bhalte. 
 
     *** 

